Коми Республикаса Юралысьлӧн тшӧктӧм серти Вуктылса ювыв вуджанінын заводитіс уджавны ыстӧм содтӧд пассажирскӧй катер 
Медым бурмӧдны Печора ю вомӧн йӧзӧс вуджӧдӧмсӧ, Коми Республикаса Веськӧдлан котыр да “Дінмуса транспорт компания” костын сёрнитчӧм серти паромӧн вуджанінӧ вайӧдӧма Усинск районысь выль КС катер. Сора тӧлысь 15 лунсянь катер заводитіс вуджӧдны йӧзӧс.
[bookmark: __DdeLink__0_1034473567]“Республика мыйкӧ дыра кежлӧ босьтӧ ас вылӧ муниципальнӧй тырмытӧмтор бырӧдӧмсӧ. Оланпас серти олысьясӧс транспортӧн могмӧдӧмысь тырвыйӧ кывкутӧ меставывса власьт. Но юалӧмсӧ решитӧм пыдди Вуктылса администрациясянь олысьяс кылісны сӧмын кӧсйысьӧмъяс. Такӧд йитчӧма и асланыс катерлӧн уджалӧм, мый дзоньталӧм бӧрын сідзи и сулалӧ домалӧмӧн, и районын олысьясӧс пыдди пуктӧм, кодъяс оз вермыны бура вуджны мӧдлапӧлӧ. Коми Республикаса Веськӧдлан котыр отсаліс тайӧ сьӧкыдторйын, но век жӧ окота тӧдны, дыр-ӧ на кутас весь овны меставывса власьтыс”, - висьталіс Коми Республикаса Юралысь Вячеслав Гайзер.
Республикаса Юралысь тшӧктіс аслас вежысь Александр Буровлы Промышленносьт да связь министерствокӧд ӧтвылысь вӧзйыны петан туйяс Вуктыл, Печора, Изьва да Чилимдін районъясын ювыв йитӧдъяс котыртӧмын. 
“Локтан навигация кежлӧ став тайӧ юалӧмсӧ колӧ бырӧдны. Тайӧ мытшӧдыс кӧ, мыйкӧд Вуктыл районса олысьяс паныдасисны меставывса власьтъяслӧн ньӧжмыдлун понда, а веськыда кӧ шуны, весь олӧм понда, артмас выльысь, то сӧветса депутатъяслы ковмас думыштны, вермӧ-ӧ наӧн бӧрйӧм сити-менеджерыс решайтны мутасын артмӧм мытшӧдъяссӧ. Тайӧ инмӧ быд районлы, кӧні эм паромӧн вуджанін. Колӧ шуны, мый тайӧ туйясын ветлысь муниципальнӧй катеръясӧс лицензируйтӧмсӧ колӧ тшӧтш жӧ пыртны меставывса власьт компетенцияӧ. Ӧні налӧн эм на кадыс, медым бырӧдны ассьыныс тырмытӧмторъяссӧ. Но нӧшта ӧтчыдысь пасъя, мый муниципалитетъяслӧн эм и торъя уджмогъяс, и позянлунъяс, медым решайтны мытшӧдъяссӧ, а не дзебсьыны наысь”, - тӧдчӧдіс Вячеслав Гайзер.

*** “Саридзвыв да ювыв ва транспорт вылын торъя удж сикасъяс лицензируйтӧм йылысь” РФ Веськӧдлан котырлӧн 2012 во рака тӧлысь 6 лунся 193 №-а шуӧм чорзьӧдіс паромъясӧн йӧзӧс новлӧдлӧм вылӧ лицензия босьтӧм серти корӧмъяссӧ. Коми Республикаын талун уджалӧ 14 паромӧн вуджанін, на пиысь сӧмын куимлы позьӧ Россияса Ювыв Регистр серти уджавны – Сыктывкар бердса Алёшин местаын да Печора кар да Озёрнӧй посёлок костын. 

